
Габдулла Тукай иҗатында пейзаж
План.
I. Габдулла Тукай- табигать баласы, табигать җырчысы. 
II. Әдип иҗатында пейзаж:
1. Балачак, туган як, туган авыл- барысы да күңелгә якын. 
2. Һәр фасылның үз матурлыгы, үз яме. “Көз” шигырендә лирик герой.
3. Җаек табигате- шагыйрьгә шифа да, илһам да биргән.  
III. Тукай мирасы- яшәеш тарихыбызның гаять мөһим бер хәзинәсе. 

                                                                                 Тукай кайта!.. 
                                                             Язлар белән күңелләргә Тукай кайта,


                                                                  Пар атларда Казанына килгән кебек...

                                                               Бөтен халык телсез калып карап тора,

                                                                    Бар кайгысын, мәшәкатен җиңгән
                                                                                                                            кебек...                                                                               
                                                                                                        Ленар Шәех
          Тукай шигърияте җиһанга ямь, яктылык бөркеп торучы, туң катлауларны эретеп, җиргә, күңелләргә җылылык бирүче кояш кебек үзенә бер илаһи көчкә ия. Аның иҗаты тар кысаларга гына сыймый, ул халкыбызның “хәсрәт көен көйләп”, авыр үткәне белән саубуллашып, киләчәк өчен көрәшергә өйрәтә, шуңа чакыра. 
       Әдәбият күгендә нибары җиде- сигез ел ялтырап, үз йолдызлыгын- шигъри мәктәбен-тудырган шагыйрьнең мирасы күп тармаклы, киң кырлы. Аның үткен телле публицистикасы, камчылы сатирасы, кинаяле юморы, тәкыйть эшчәнлеге- һәркайсы игътибар үзәгендә торырга тиеш. 

        Безнең тәкъдим итәсе  эшебездә исә сүз Тукайның  һәр буын тарафыннан хөрмәт ителгән шигырьләре: сабый чактагы “Су анасы”, “Шүрәле”сеннән башлап, хәзер “онытылыбрак” торган, безнең  мәктәп дәреслекләрендә  урын алмаган, “пейзаж лирикасы” дип аталган шигырьләре турында барачак. 

              Табигать матурлыгын сурәтләгән шигырьләрендә әдип чын мәгънәсендә табигать баласы, аның бөек җырчысы булып  килеп керә. Лирик затның уй-кичерешләре гаҗәеп бай, каршылыклы. Биредә тирә-якның хозурлыгы күңел шигъриятен тудыра, тормыш, язмыш турында уйландыра.

Әдип иҗатында пейзаж.

     Тукай һәр буын тарафыннан тигез хөрмәт ителәчәк шагыйрь. Ул безне туган көнебездән алып, гомер ахырына чаклы озата килә. Сабый вакытта күңелгә “Су анасы” шом салса, “Шүрәле”се кытыклап теңкәгә тия. Бу әсәрләр табигатьнең могҗизалы дөньясын, аның матурлыгын ачып бирә.

         Шәхсән миңа Г. Тукайның “Туган авыл” шигыре бик ошый. Гүя ул нәкъ безнең якларда яшәгән дә, безнең як табигатеннән илһам алган.  
Тау башына салынгандыр безнең авыл,

Бер чишмә бар якын безнең авылга ул.
Туган авылым! Күңелләргә гаҗәеп якын, изге ул! Үзенең туып-үскән җирен

уйламаган, сагынмаган кеше бармы икән? Мин дә туган ягымны өзелеп яратам,

чиксез горурланам, ихлас сокланам. Минем туган авылым –

 Апас, Татарстаныбызның бер почмагы. Ул җәй кояшының 
нурларына өртелгән ниндидер гаҗәеп яктылык эчендә

 утыра кебек. 
    Г. Тукайның “Елның дүрт фасылы”, “Җәй көнендә”, 

“Чыршы” шигырьләрендә татар авылының табигатенә
мәдхия җырлый. Яңгыр, чык, кырау, буран, җил, кояш, ай, яз, көз, җәй, кышның — һәрберсенең үзенчәлекле билгеләре турында шигъри ачышлар ясап, безнең күңелләргә җиткерә.
    Әдип күп кенә шигырьләрендә табигатьнең төрле җан ияләре образлары аша укучыда кешелеклелек, йомшак күңеллелек, мәрхәмәтлелек сыйфатлары тәрбияли. Читлектән чыгарылган сандугачның сайравы (“Сандугач һәм Фатыйма”) кызда шатлык хисе уята.

Һәр фасылның үз матурлыгы, үз яме.

       “Көз” (1906)-халык, милләт язмышы турында ачынып, уйланып язылган шигырьләрнең берсе. Бер караганда, табигать күренешләрен эзлекле рәвештә тасвирый алым белән күз алдына бастырган шигырьләргә тартым, җавап та
теләп ителми торган риторик эндәш белән башланып киткән тезмә күңелдә авыр, басынкы хисләр уята. 
                                   “Күрәмсез, дустларым, көз килде тышта...”

    Игеннәр урылган, җыелган, тургай пыр-пыр килеп ризык эзли, кошлар җылы якларга очып китәргә әзерләнә, урманнар саргаеп, зәгъфран төсенә кергән, мәрхәмәтле кояш та яктысын киметкән.

       Лирик затның күңелен ниндидер үкенечле, хәтта кайгылы, сагышлы хисләр ташкыны били. Шигъри сурәткә көзгә нәфрәт уятырдай усал, төртмәле, куе төсләр килеп керә. Әйтерсең лә, ел фасылы аның шәхси дошманы: “Чәчәксез көз, үләнсез һәм дә гөлсез” кырларны ул мазарстан-каберлеккә тиңли, табигатьнең бу чорын кабул итмәвен кат-кат тәкърарлый (“Ничәйтсәң дә, күңелсез көз, күңелсез”). Укучы күңелендә үз рухына кулай кичереш, хисси якынлык уятачак, көзге табигатьне әле читкәрәк китеп сурәтләгән шагыйрь үз шәхесенә кискен сикереш ясый:

Үлеп торсам иде мин алты айдай,

Эреп бер йокласам мин сары майдай...

      Димәк, лирик зат көзне, аның артыннан килгән кышны бөтенләй кабул итми, берише җан ияләре шикелле (әйтик, аюлар, ташбакалар) тирән йокыга талу турында хыяллана. Шул йокысыннан аның яз җиткәч, җиһанны яшеллек каплагач кына “бәхетле һәм тәхетле” шаһ булып уянасы килә. Тукай шигырен шунда тәмамлап, нокта куярга да мөмкин иде, чөнки төгәлләнгән фикер әйтелгән, кичереш эзлекле рәвештә үстерелгән. Тик иҗатчының көзне бөтенләй кабул итмәве, ямьсез буяулар, ачулы, әрнүле сурәтләре аңлашылып бетми. Кайбер шагыйрьләрне көз үзенең туклыгы, туйлары, төрледән төрле буяу-төсләре белән сокландырган ич, аларның илһамнарын уяткан. 

      Татар шагыйре көзге нәкышьләр белән хозурланып, дөньясын онытып, мәхәббәт сагышларына бирелеп кенә утыра алмый шул. Аның җанын дәүләтчелекне һәм хаким көчен югалтып, мәрткә киткән халкының ачы язмышы телгәли. Ләкин шагыйрь чит көчләрне гаепләү, дәүләтне, патшаны битәрләү юлына басмый (бу хакта шул ук елда язылган “Государственная Дума” шигырендә үз сүзен әйтер), озак еллар дәвамында көз халәтендә калып, якты язына, матур аяз көненә килә алмаган өчен ул халкының үзен генә гаепли. Дөрес, алдарак ул кыр “Такыр калды татар башы кеби” дип, татарның артка калуына, иске йолаларга ябышып ятуына төрттереп узган иде, хәзер аны 
“И фәкыйрь милләт” дип атый һәм шигырен кискен сорау белән тәмамлый: синең язың мин “кабергә сөрелгәч, кыямәт көндә мин үлеп терелгәч” кенә килерме икән?
             Шул рәвешле, табигатьның бер фасылын сурәтләүдән башланып киткән шигырь халык язмышы, киләчәге, бигрәк тә үзаңы уяну кебек катлаулы җәмгыяви, хәтта сәяси мәсьәләлрне калкытып куя. Үзәктә кискен тәңгәлек, янәшәлек алымы ята: ямьсез көз-шулай ук сүнүгә, инкыйразына йөз тоткан милләт. Үзәктә лирик затның бер нәрсәне дә тиз генә үзгәртеп булмауны аңлавы тудырган ачынышлы, авыр кичереш. Үз халкының язын (бәһарын), якты көнен (нәһарын) күрү өчен шагырь үлеп, кыямәт көнендә уянырга да риза.

           Тукай авыр хисләренә тиң, халкы язмышының чарасызлыгын күпертеп күрсәтердәй сынландырулар тапкан: “басты золмәт, китте якты”. Шигъриятенең үзәк традицион образларыннан-җил сурәте 

дә читтә калмаган. Ул-афәт илчесе, явызлык хәбәрчесе: 

әүвәл ул суык җил колакны шаулата, аннан “Тулып эчкә

өрә, мисле куык...” Суык җил белән куыкның рифмалашуы да хис-тойгыларны куерта. Гомумән, “Көз” шигыре табигать фасылы аша катлаулы иҗтимагый гамәлләр мәгънәсен белдерә белүенең ачык үрнәге. 

         “Җәйге таң хатирәсе” (1910) шигырендә Тукай табигатьнең матурлыгын, кабатланмас гүзәллеген, тыйнак нәфислеген ачып бирүгә омтыла. 

Иҗатының әлеге чорында шагыйрь әйләнә- тирә мохиткә, мәңгелеккә игътибарлы, ул күбрәк табигать фасылындагы илаһи саф күренеш- манзараларны үзәккә ала, сурәтләү чараларын кызганмыйча, мул, иркен куллана. “Урынын” таң өчен бушатырга мәҗбүр булган күктәге ай нисбәтен бер –берсен тулыландырып килгән өч эпитет килә: моңлы, хәсрәтле, ялкау.  Шагыйрьнең хөр күңеле иртәнге яктылыкны да гади генә кабул итә алмый: ал таң галибанә нурланып җиһанга җәелә, шул арада йолдызлар сүнә, йөрәкләрне иләсләндереп, йомшак, иркә, назлы саба җиле исеп куя.

[image: image13.png]


                                                                Пәрдәдән чыкты, ачылды ямь- яшел кыр          

                                                                                                                       һәм ялан,

                                                               Китте инде кап- кара каплап ята торган                  

                                                                                                                         чапан.
          Кыскасы, төнге караңгылык пәрдәсен алып ташлап, кешеләр көтеп алган мәрхәмәтле таңның җиңүен шагыйрь искиткеч маһирлык белән тасвирлый, аны мөселман кешесенең күзаллавына якын, әмма ифрат яңача яңгырашлы образлар ярдәмендә күз алдына бастыра.   

Җаек табигате- шагыйрьгә шифа да, илһам да биргән.

       Әйе,  әле мәдрәсәдә укыган вакытта Габдулла Тукай Җаектан 80 чакрым ераклыктагы Дәвана дигән җиргә кымыз эчеп, дәваланырга бара. Бу җирләрдә күлләр күп икән, ул балык тота, балыкларын казакъ балаларына тарата.  

        Казан арты авылыннан Җаекка (Уральски) күчү, билгеле инде, Габдулланың тормышында кискен борылыш барлыкка китергән. Бу шәһәр-шагыйрьнең журналист һәм шагыйрь буларак канат ныгыткан урыны. Монда ул үз диңгезенә чума. Шагыйрьнең кыска гына гомеренең унике еллап чамасы өлешен алып торган Уральск тормышы- әдәби иҗатының мөһим чоры. 
Тукай мирасы- яшәеш тарихыбызның гаять мөһим бер хәзинәсе. 

Каеннарда берәм-берәм бөре төртә,

Күңелләрдән саркып чыккан хисләр кебек...

Шигъри ямьне, пәйгамбәрне көткән чакта,

Сизгер йөрәк түзмәс, әллә нишләр кебек...
      Габдулла Тукай иҗатында пейзаж лирикасы иң күркәм урын били. Нәтиҗә ясап шуны әйтәсем килә: бөек шагыйребез иҗатын тирәнтен өйрәнгәндә, мин үзем өчен искиткеч матур дөнья ачкандай булдым, яшәү мәгънәсе кешелекле, әхлаклы булып кала белүдә икәнлегенә төшендем. Кеше белән табигатьнең үзара бик тыгыз бәйләнгәнлеген тойдым. Аның әсәрләрен укып, табигатьтәге бар нәрсәнең дә җаны, теле бар икән дигән "иман" туды.  
          Табигатьтәге  җан ияләре белән якынлыгын, туганлыгын тоймаса, адәм баласы, шәт, җирдә үзен хуҗа итеп сизәрлек көчкә ия булмас иде. 

        Габдулла Тукай  - табигать ямен, аның матурлыгын сиземли һәм аңлый белүче язучы буларак, матурлыкны югалтмаска, тагын да матурайта, үстерә төшәргә, моннан чыгып экологияне сакларга кирәклеген төшендерергә тырышканы сизелә дә инде.
       Шуны да әйтеп узыйм: быел бит әле Татарстан Республикасында Экологик культура һәм әйләнә-тирә мохитне саклау елы дип игълан ителде. Халыкның   экологик культуралылыгын формалаштыру һәм арттыру өчен, Тукаебызны уку,

аның хис-кичерешләрен аңлау кирәк, минемчә.

